
Anubhava Nivedanam

అనుభవనివేదనమ్

అన్తర్లక్ష్యవిలీనచిత్తపవనో యోగీ యదా వర్తతే
దృష్ట్యా  నిశ్చలతారయా బహిరసౌ పశ్యన్నపశ్యన్నపి ।

ముద్రేయం  ఖలు శామ్భవీ భవతి సాయుష్మత్ప్రసాదాద్గురో
శూన్యాశూన్యవివర్జితం  భవతి యత్ తత్త్వం పదం శామ్భవమ్ ॥ ౧॥

అర్ధోద్ధాటితలోచనః   స్థిరమనా  నాసాగ్రదత్తేక్షణ -

శ్చన్ద్రార్కావపి  లీనతాముపగతౌ త్రిస్పన్దభావాన్తరే   ।
జ్యోతీరూపమశేషబాహ్యరహితం చైకం  పుమాంసం పరం

తత్త్వం తత్పదమేతి వస్తు పరమం వాచ్యం కిమత్రాధికమ్  ॥౨॥
శబ్దః  కశ్చన యోముఖాదుదయతే మన్త్రః  స లోకోత్తరః

సంస్థానం  సుఖదుఃఖజన్మవపుషో యత్కాపి ముద్రైవ  సా ।
ప్రాణస్య  స్వరసేన యత్ప్రవహణంయోగః స ఏవాద్భుతః

శాక్తం ధామ పరం మమానుభవతః కిన్నామ న భ్రాజతే  ॥ ౩॥
మన్త్రః  స ప్రతిభాతి  వర్ణరచనా  యస్మిన్న సంలక్ష్యతే

ముద్రా సా సముదేతి యత్ర గలితా కృత్స్నా క్రియా  కాయికీ ।
యోగః స ప్రథతే  యతః ప్రవహణం  ప్రాణస్య  సంక్షీయతే

త్వద్ధామాధిగమోత్సవేషు  సుధియాం కిం కిం న నామాద్భుతమ్ ॥ ౪॥
॥ ఇతి శ్రీఅభినవగుప్తపాదాచార్యకృతం  అనుభవనివేదనం సమ్పూర్ణమ్  ॥

